
Uunga siunnersuut: ILO-mi isumaqatigiinnissanik Namminersorlutik Oqartussat 

akuersinerat pillugu Inatsisartut aalajangiussinerat; nr. 98 (kattuffiliorsinnaanermut 

pisinnaatitaaneq aamma ataatsimoorussamik isumaqatiginninniarsinnaatitaaneq pillugit), 

nr. 100 (assigiimmik akissarsiaqarneq pilugu), nr. 111 (atorfinitsitaaneq suliffeqartitsineq 

pillugit), nr. 138 (suliffeqarsinnaanermut ukiukinnerpaaffissaq pillugu) aamma nr. 182 

(meeqqanik sulisitsinerit ajornerpaat pillugit) 

(Inuussutissarsiornermut, Suliffeqarnermut, Niuernermut Nunanullu Allanut Naalakkersuisoq) 

 

Siumumit Inuussutissarsiornermut, suliffeqarnermut, Niuernermut Nunanullu allanut naalak-

kersuisut saqqummiussaanut ima oqaaseqaateqassaagut: 

 

Siumup pilersinneqarnerminiilli sulisartut illersugarai aammalu illersortuassallugit. 

Taamaattumik Siumumit sulinermut aammalu sulisinnaanermut sinaakkutat pitsaanerpaat 

aammalu nunarsuarmiooqataanermut naleqqersorneqarsinnaasut atuutinneqarnissaat 

pingaartippaa.  

 

Inatsisartut aalajangiinissaanni ilaatigut isumaqatigiissutit aqqutigalugit sulinermut 

sinaakkutissat assigiinngitsut qulakkeerneqassapput. 

Ilaatigut ILO-ip isumaqatigiissutaanni nr. 98-imi qulakkeerniarneqarpoq sulisartup kialluunniit 

peqatigiiffimmut sulisartumut illersuisumut killilersimaneqarani ilaasortaasinnaanissaa, 

taamaasilluni sulisitsisumut illersorsinnaannissani qulakkeersinnaammagu. Nr. 100-up 

atuutilernissaanut qulakkeerneqassaaq suiaassuseq apeqqutaatinnalu assigiimmik 

akissarsiaqartitsisarnissap nunatsinni aamma atuutsinneqalernissaata illersorneqarnissaa. Nr. 

111-imi qulakkeerneqassaaq kinaluunniit nunami isumaqatiginnissuteqarfiusumi 

sulisinnaassasoq, ima paasillugu; Ammip qalipaataa, upperisaq il.il. apeqqutaatinnagit 

sulisinnaatitaaneq atuutissalluni. Nr. 138-ip imaraa 18-it inorlugit ukiullip meeqqatut 

illersugaanissaa aammalu sulisinnaanerup ukiunik minnerpaaffissaliilluni 

aalajangersarneqarsimanissaa. Taamaalilluni qulakkeerneqassammat meeqqat 

illersorneqarnissaat. Nr. 182-imilu qulakkeerneqassaaq meeqqap arlaatigut timikkut imminut 



 

tuniniaqqusaannginnissaa, arlaatigulluunniit pornografiliaritilluni imminut/allamilluunniit 

tuniniarneqannginnissaa. 

 

Siumumiit pingaartutut isigaarput isumaqatigiissutit qulaani eqqaaneqartut nunatsinni 

suliniutinut angisuunut inatsimmut taputartuullugit atorneqarnissaat, taamaasilluni 

qulakkeerneqassammat nunatsinni sulisartunut atugassarititaasut pitsaanerpaat, aammalu 

meeqqat pisinnaatitaaffiinik qulakkeerinnittut atuutsitissallugit. 

Immikkullu taarusupparput suliniutinut inatsisissami annertuumik, qulakkeerneqassammat 

isumaqatigiissutit qulaani taaneqartut, atuutsinneqarnissaat. 

 

Taama oqaaseqarluta Siumumiit, aappassaaneerneqartinnani inuussutissarsiornermut 

ataatsimiitsitaliamit peqqissaarullugu suliarineqannissaa inassutigaarput. 

 

Ineqi Kielsen 

Siumut 


